
SAKABANAKETA. Eusko Jaurlaritzak, EAJ, EA eta EB-IU alderdiek eta ELA sindikatuak 
presoen sakabanaketaren aurka duten jarrera berretsi zuten atzo, Soraluzeko bi 
herritarren heriotzaren ostean. PPk eta PSE-EEk horien jokabidea kritikatu zuten. 

Sakabanaketak biktimak eragiten dituela 
esaten bat etorri dira alderdi gehienak 
Eusko Jaurlaritza eta ELA eta LAB sindikatuak ere espetxe politika aldatzearen alde agertu ziren atzo 

Joseba Arruti I BILBO 

Iragan larunbatean Avilako 
Brieva espetxera (Espainia) 
zihoazen Inaki Saez eta Asier 
Heriz auto istripuan hil ondo­
ren, euskal presoen sakabana­
ketari buruzko eztabaida area­
gotu egin da, eta atzo EAEko 
erakundeek eta alderdiek gai 
honen inguruan hitz egin zuten. 

Eusko Jaurlaritzako bozera­
maile Josu Jon Imazek, kazeta­
rien galderei erantzunez aste­
buruko istripua hizpide izan 
zuen, eta «elkartasuna» adierazi 
zien hildakoen senideei. Ima­
zen esanetan sakabanaketa po­
litikak Giza Eskubideen Euro­
pako komenioa «urratzen» du, 
eta horren aurkako jarrera be­
rretsi zuen. 

Jaurlaritzako Justizia sailbu­
ru Anjeles Iztuetak ere euskal 
presoen sakabanaketa salatu 
zuen Europa Press berri agen­
tziari egindako adierazpenetan, 
«Espainiako kartzeletan dau­
den presoen senide eta lagunei 
merezi ez duten zigorra jartzen 
dielako». Bere ustez, sakabana­
ketak biktimak eragiten ditu 
«logika juridikorik ikusita», eta 
Espetxe Legeak presoek zigo­
rra euren «inguru sozialean» 
bete behar dutela dioela gogo­
rarazi zuen. 

Euzko Alderdi Jeltzaleko Gi­
puzku Buru Batzarreko iturriek 
EGUNKARIAri nabarmendu ziote­
nez, «sakabanaketaren aurka 
eta euskal presoen hurbilketa­
ren alde Eusko Legebiltzarrean 
onartutako mozioei eusten» 
diete, eta ez zuten argibiderik 
eman datorren larunbateko 
manifestazioaren aurreko jarre­
raren inguruan. 

PPk gogor arbuiatu zuen So­
raluzeko Udalak -EAJ, EA eta 
Batasunaren bozekin- saka­
banaketaren aurkako mozioa 
onartu izana. PPren iritziz, aipa­
tu mozioak «agerian uzten du 
EAJ eta EAren diskurtsoa bat 
datorrela Batasunarenarekin». 

PSE-EEk, aldiz, Espainiako 
Fiskaltza Nagusiaren parte-har­
tzea eskatu zuen atzo, Segi gaz­
te erakundeak herenegun Gara 
egunkarian plazaratutako ira-

garki batean delitu zantzuak 
egon daitezkeelakoan. Aipatu 
iragarkiak PP, PSE-EE hiltzaile; 
EAJ-EA laguntzaile zioen. Gai­
nera, EAEko sozialisten Antola­
kuntza idazkari Rodolfo Aresek 
«mingarri tzat» jo zuen EAJk eta 
EAk Soraluzeko Udalean izan­
dako jarrera. 

EAko bozeramaile Rafa La­
rreinak sakabanaketaren aurka­
ko bere alderdiaren jarrera be­
rretsi zion EGUNKARIAri: «Espai­
niako Gobernuaren kartzela 
politika bidegabea da, senideak 
zigortzen dituelako eta ez dato­
rrelako bat herrialde moderno 
eta zibilizatu batean egon behar 
duenarekin». Gainera, batzorde 
eragileak zapatuko manifesta­
zioari buruzko «informaziorik» 
ez duela azaldu zuen; eta, dena 
den, sakabanaketaren aurkako 
jarrera agertzeko EAk «ego­
kien» irizten dizkion bideak har­
tuko dituela gaineratu. 

EB-IUko Lehendakaritzako 
bozeramaile Mikel Aranaren 
arabera, Soraluzeko bi herrita­
rren heriotzak auto istripu ba­
tek eragindakoak izan diren 
arren, «argi dago» sakabanake­
tak horietan «zerikusia» izan 
duela, «preso bat bisitatzera Es­
painiako ia beste puntara arte 
joan beharra izan baitute». Ara­
nak «positiboa» iritzi zion Sora­
luzeko Udalak, EAJ, EA eta Ba­
tasunaren sostenguarekin 
onartutako mozioari. 

Sindikatu abertzaleen jarrera 
ELAko batzorde eragileko bo­
zeramaile German Kortaba­
rriak EGUNKARIAri adierazi zio­
nez, Sorazuleko herritar biak 
«sakabanaketaren biktima» 
izan dira, eta Espainiako Gober­
nuak presoekiko duen politikak 
«mendeku zantzua» duela eran­
tsi zuen. Kortabarriaren arabe­
ra , «ELA bat dator Senideak­
Gureak elkarteak datorren za­
paturako deitu duen manifes­
tazioaren leloarekin eta aldarri­
kapenarekin», baina gaur era­
bakiko dute horri atxikitzen 
zaizkion. LABek, aldiz, «saka­
banaketarekin amaitzeko inpli­
kazio soziala» eskatu zuen 
prentsa ohar batean. 

Josu Jon Imaz Eusko Jaurlaritzako bozeramailea, atzo Gasteizen. 

AAB 
-

«Errealitatea eraldatuta» 
El Correo eta El Diario Vasco egunkariek «inte­
res ilunengatik errealitatea aldatu eta ezkuta­
tzen» dutela salatu dute Amnistiaren Aldeko 
Batzordeek. Atzo bi egunkariek euskal presoei 
buruz kaleratutako informazioagatik egin zituz­
ten adierazpenok AABek. Hedabide horien ara­
bera, EAjren kontra atentatuak hasteko auke­
raz galdetu zien ETAren zuzendaritzak euskal 
presoei maiatzaren 13ko hauteskundeen aurre­
tik. Presoek baiezkoa eman zutela eta «gogor 
eta buruari» eraso egiteko erantzun ziela diote 
El Correo-k eta El Diario Vasco-k. Berri horren 
xedea euskal presoen eskubideen aldeko «di-

namika guztiak desaktibatzea» dela esan zuten 
AABek: «Helburua da euskal gizarteak sakaba­
naketaren izugarrikeriaren aurrean duen kon­
tzientzia estaltzea, sakabanaketa ezkutatzea 
eta presoak piztiak bezala agertzea». 

Informazio horrek azaleko titular nagusia 
zuela eta, aldiz, euskal preso bat bisitatzera 
zihoazela auto istripuz hildakoen kasua eta 
Guardia Zibilaren azken operazioan atxilotuta­
koek salatutako tortura eta tratu txarrak «aipa­
tu» besterik ez zutela egin kritikatu dute AA­
Bek. Bi hedabideek «edozein kazetaritza etika­
tik at jokatuz», informazioa «inolako 
kontrasterik gabe ematen dute, tortura babes­
ten dute eta sakabanaketa politika txalotzen 
dute», adierazi zuten. 


